
Kaɨ Moo Kaɨ Ei  
Mononadu Rɨadua Uai Yɨiyena 

 

Koniruenɨ eimɨemo dukaizɨte 

 

1. ¿Uzu bie ua kai komuiyano ua rafue jiyaki nieze joide? 

Ua jaka uiñoñega, ua tainoza, kioñena, ua iñede, ninomo ite, ua ninomo tainokaide, 

ua ninomo yikaide, akie izoi kai uzutie yote, akie izoi ua komuideza, kai ua naidi uzuma, kai 

Móo biruñu jafaikitimie, ie ua akie naimie komuiyano, taino, mei ua kioñena, naimie uai 

kaimo ñaiaza, akie izoi kaimo iga uaido ñaitikai. 

 

2. ¿Uzu, ieta bie kai iyikino nieze jooneye?  

Ina uri rai, erodo ua nieze kai komuidikai akie uiñuado bairede, ua ie fakai itino 

iiuaido ite ie izoi iteza, ua ie izoi maijide, naiuaido akie izoi ua jibuika, jibuikano uiga, yokana 

uiga iemona uiñogaza jae, ie kai birui ua benomo itikai, ieta jae kai iya izoi itikai raite jae 

komenia, ie mei naie ekido bainidedi ua, ie izoi itekai mei nieze baireite, eifedo mei uiñogaza, 

eife ba kakadiona jaa bi kome feiraite oka jeno, ie izoi jai feiraitikaiza, kai nano ua bi 

komuiyino eirue jitotiiai, eife rakajadi iena rakuiyadi ua historia raiteza, akidinomo 

jibuiyamo duide, nia mei uiñotikai jae, imaki jae bieze iteza, kai bieze ua iyikino joneye raiya 

jaa mei bairedeza, akieze mei naie fakai ikino jenokaza, ua taino budi jenoñedeza. 

 

3. ¿Uzu, mai ieta naikino koko idaziyi? 

Jae kai uzutiaidi kai Móo yogakino inuano kaimare ikinodo inideza, ieta ikino mei 

jenoano joneitikai dane kaimare kai iniyena, jai mei bie izoidikaiza.  

 

4. ¿Ieta mei ua kai Móo yogakino dinomona naikinodo itikai mei nieze? 

Jii, naikino kai uiñogakino ua fimaitikai, ie izoi ua kai anamo ite uruiai ua 

jaijaikaiyeza, monaidoiyeza, ari kai jaijaikaiyeza ua kaimare kai iniyeza konima diga. 

5. ¿Ieta mei ua, oomo ite uzu naikino? 

Jii, ua nana mei naikinodo kai iniyena naie fueoano, ua jezanidino, ua koniruezi, ua 

riñoiziai, ua eimieiai, ua ei riñoniai, au nana daje inota naiedo kai iniyeza, ie jira mei akie kai 

yogaza. 

 

6. ¿Jii, mei ieta uzu bie ua kai iienamaki ua Móo yogakino dimona ua abido kai oye mei 

nieze? 

Jii mei, kai Móo ua yogakinoza nieze kai kaidiye, nieze zoofeitikai, naikinodo mei ua 

kai jae uzutie koko yua izoi iniziteta ua kaimare ite, nairaina inide, jebuide, ikinoza mei oye. 

 

7. ¿Ieta bie uzu ua, abido erokaida bai jaaitikai mei nieze akidino? 

Jii, jaka jadiena naikino ite, erodo mei ua jaka abimo erodajaza, nieze oniba jiaizamo 

ua erodaite, ieze mei ua jaijaikaiyamona komedi jai raize atona erodaoikaideza. 

 

8. ¿Ieta bie kai ua jiziyano ua nie komeki kai fakano ua bie kai uiñedino raize jibuiye? 

Jii, raize jibuiye mei ua, daje izoi di kai konimamo ifogi jiikana mei ua daje komekido 

kai iyena ua, daauaido ua niamei baiba kai jenoka raamo ritikaiza kai jitaiyaruemo. 

